ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ
ԱՊՐԻԼԻ 4-Ի N 369-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Անհրաժեշտությունը։ «Հայաստանի Հանրապետության կառավարության 2019 թվականի ապրիլի 4-ի N 369-Լ որոշման մեջ լրացումներ կատարելու մասին» Հայաստանի Հանրապետության կառավարության որոշման նախագծի ընդունումը պայմանավորված է Հայաստանի Հանրապետությունում փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովման պետական աջակցության միջոցով նաև կաթնային գոմշաբուծության զարգացման համար կենդանիների պահվածքի պայմանները բարելավելու անհրաժեշտությամբ։ 
 Ընթացիկ իրավիճակը և խնդիրները։ Հայաստանում գոմշաբուծությամբ զբաղվում են հին ժամանակներից։ Ներկայումս, ըստ հավաքագրված տվյալների ՀՀ-ում առկա է շուրջ 700 գլուխ գոմեշ։ Գոմշաբուծությամբ՝ կաթնամսային ուղղվածությամբ, զբաղվում են Տավուշի, Արմավիրի, Արարատի և Լոռու մարզերում։ Կենդանին ունի մի շարք առանձնահատկություններ, որով տարբերվում է այլ խոշոր եղջերավոր կենդանիներից: Կաթնատվությունը տատանվում է 600-800 կգ-ի սահմաններում։ Սակայն համաշխարհային փորձը ցույց է տալիս, որ նորագույն տեխնոլոգիաների կիրառմամբ և պահվածքի բարելավման միջոցով կարելի է բարձրացնել կենդանիների կաթնատվությունը՝ մինչև 1500-2000 կգ։ Արդյունքում կենդանիներից ստացված բարձր յուղայնությամբ կաթից ստանում են բարձրորակ և բարձրարժեք կաթնամթերք, որն էլ մեծ պահանջարկ ունի արտաքին շուկայում։ 
Հայաստանի Հանրապետությունում փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովման պետական աջակցության ծրագիրը մեկնարկել է 2019 թվականին։ Հայաստանի Հանրապետության գյուղատնտեսության դրական տեղաշարժերը որոշակիորեն արդյունք են նաև անասնաբուծության ոլորտում զբաղված ֆիզիկական և իրավաբանական անձանց ցուցաբերվող պետական աջակցության ծրագրերի։ Ծրագրի մեկնարկից մինչև 2021 թվականի մարտի 31-ը ծրագրի շրջանակում իրականացվել է 395 տեղազննություն, շահագործման է հանձնվել 15 անասնաշենք, կատարվել է 29 փոխհատուցում՝ 306,7 մլն դրամի չափով, ։ 
Անասնաբուծության ոլորտում զբաղված տնտեսավարողները հետաքրքրվածություն են ցուցաբերում տոհմային անասնաբուծության՝ մասնավորապես նաև կաթնային գոմշաբուծության զարգացման համար փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովման պետական աջակցության ծրագրից օգտվելու հարցում։
Այս առումով խնդիր է հանրապետությունում գոմեշների տեղական ցեղատեսակների ցածր մթերատվությունը, բարձր մթերատու մատակների քիչ տարածվածությունը և այդ առումով կենդանիների պահվածքի պայմանները բարելավելու անհրաժեշտությունը։ 
Տվյալ բնագավառում իրականացվող քաղաքականությունը։ Հանրապետության անասնաբուծության ոլորտում իրականացվող պետական քաղաքականությունը նպատակաուղղված է պետական աջակցությամբ իրականացնել անասնապահական տնտեսությունների արդիականացում, մասնավորապես՝ պահվածքի պայմանների բարելավում, ինչը կնպաստի  կաթնատվության մակարդակի բարձրացմանը, որն էլ կհանգեցնի արտադրողականության աճին, տնտեսավարող սուբյեկտների եկամուտների ավելացմանը և ճյուղի շահութաբերության մակարդակի բարձրացմանը։
 Կարգավորման նպատակը և բնույթը։ Կարգավորման նպատակն է Հայաստանի Հանրապետությունում փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովման պետական աջակցության ծրագրով աջակցել նաև կաթնային գոմշաբուծությամբ զբաղվող տնտեսավարողներին՝ գոմշաբուծության արտադրության ծավալների ավելացման նպատակով։ Սույն նախագծի ընդունումը հնարավորություն կտա խթանել գոմեշի կաթի և բարձրարժեք գյուղատնտեսական արտադրանքի՝ մոցառելլա պանրի արտադրության կազմակերպմանը։ 
«Հայաստանի Հանրապետության կառավարության 2019 թվականի ապրիլի 4-ի N 369-Լ որոշման մեջ լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման բյուջեում եկամուտների և ծախսերի ավելացում կամ նվազեցում չի նախատեսվում: 
Նախագծի մշակման գործընթացում ներգրավված ինստիտուտները և անձինք։
Սույն նախագիծը մշակվել է Էկոնոմիկայի նախարարության կողմից: 
Ակնկալվող արդյունքը։ Հայաստանի Հանրապետությունում փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովման պետական աջակցության ծրագրում կատարվելիք լրացումները կնպաստեն գոմշաբուծության զարգացմանն ու կենդանիների մթերատվության ցուցանիշների բարելավմանը, գոմեշի կաթից ստացվող բարձրարժեք կաթնամթերքի արտադրության խթանմանը։ 

